
TA’MINOT ZANJIRINI BOSHQARISHDA SUPPLY 
CHAIN CONTROL TOWER KONSEPSIYASIDAN 
FOYDALANISH AFZALLIKLARI

Yuldashev Abduxakim Abdukarimovich
TDIU Biznes boshqaruvi kafedrasi dotsenti v.b., PhD 

Annotatsiya. Maqolada ta’minot zanjirini boshqarishda Supply Chain Control Tower (SCCT) konsepsiyasining o‘rni va 
ahamiyati tadqiq etilgan. Tadqiqotda SCCT konsepsiyasi raqamli texnologiyalar (IoT, Big Data, sun’iy intellekt, bulutli 
platformalar) bilan integratsiyalashgan holda ta’minot zanjirining barcha bo‘g‘inlarini yagona markazlashtirilgan tizim 
orqali boshqarish imkonini berishi ko‘rsatib o‘tilgan.

Kalit soʻzlar: ta’minot zanjiri, Supply Chain Control Tower, IoT, Big Data, sun’iy intellekt texnologiyalari.

Abstract. The article examines the role and significance of the Supply Chain Control Tower (SCCT) concept in supply 
chain management. The study demonstrates that the SCCT concept, when integrated with digital technologies such 
as IoT, Big Data, artificial intelligence, and cloud platforms, enables centralized management of all supply chain stages 
through a unified system.

Key words: supply chain, Supply Chain Control Tower, IoT, Big Data, artificial intelligence technologies.

Аннотация. В статье исследуются роль и значение концепции Supply Chain Control Tower (SCCT) в управлении 
цепями поставок. В ходе исследования показано, что концепция SCCT, будучи интегрированной с цифровыми 
технологиями (IoT, Big Data, искусственный интеллект, облачные платформы), обеспечивает возможность 
управления всеми звеньями цепи поставок через единую централизованную систему.

Ключевые слова: цепь поставок, Supply Chain Control Tower, IoT, Big Data, технологии искусственного интеллекта.

K I R I S H
Bugungi kunda globallashuv, raqamli transformatsiya va bozorlardagi yuqori raqobat sharoitida ta’minot 

zanjirlarini samarali boshqarish korxonalar barqaror rivojlanishining asosiy omillaridan biriga aylanib 
bormoqda. Jahon tajribasi shuni ko‘rsatadiki, logistika xarajatlari sanoat korxonalarida umumiy ishlab chiqarish 
xarajatlarining 20–35 foizini, ayrim tarmoqlarda esa 40 foizgacha qismini tashkil etadi. Ta’minot zanjirlaridagi 
uzilishlar korxonalarning yillik daromadiga o‘rtacha 5–10 foiz salbiy ta’sir ko‘rsatadi, pandemiya va geopolitik 
beqarorlik sharoitida esa bu ko‘rsatkich 20–25 foizgacha yetgan. Shu sababli ishlab chiqarish, savdo va 
logistika infratuzilmasi obyektlari faoliyatini real vaqt rejimida nazorat qilish, asosiy samaradorlik ko‘rsatkichlari 
(KPI) asosida baholash va risklarni oldindan aniqlash dolzarb masalaga aylandi [7].

M A V Z U G A  O I D  A D A B I Y O T L A R  S H A R H I
Supply Chain Control Tower konsepsiyasidan foydalanish bo‘yicha bir qancha olimlar o‘z ilmiy izlanishlarida 

quyidagi xulosalarga kelganlar: H. L. Lee Control Tower yondashuvini agile va moslashuvchan ta’minot 
zanjirlarini shakllantirishning asosiy sharti sifatida baholaydi. Uning ta’kidlashicha, talab va yetkazib berishdagi 
noaniqliklar sharoitida markazlashtirilgan monitoring strategik ustunlikni ta’minlaydi [6]. S. Chopra Supply 
Chain Control Tower konsepsiyasini strategik va operativ qarorlarni integratsiyalovchi boshqaruv mexanizmi 
sifatida izohlaydi. Unga ko‘ra, KPI asosidagi real vaqt monitoringi xarajatlarni kamaytirish va xizmat darajasini 

oshirishga xizmat qiladi [5]. M. Christopher Control Tower konsepsiyasini ta’minot zanjiri integratsiyasi va 
hamkorlikni kuchaytiruvchi raqamli platforma sifatida talqin qiladi. Uning fikricha, ushbu yondashuv orqali zanjir 
ishtirokchilari o‘rtasida axborot almashinuvi va muvofiqlashtirish darajasi sezilarli oshadi.

Gartner tadqiqotchilariga ko‘ra, Supply Chain Control Tower — bu raqamli transformatsiyaning asosiy 
elementi bo‘lib, u ta’minot zanjirida prognozlash, risklarni boshqarish va samaradorlikni oshirish uchun analitik 
va sun’iy intellekt vositalarini birlashtiradi [8].

T A D Q I Q O T  M E T O D O L O G I YA S I
Tadqiqotning metodologik asosi ta’minot zanjiri nazariyasi, raqamli logistika va risklarni boshqarish 

konsepsiyalariga tayangan holda Supply Chain Control Tower (SCCT) yondashuvining afzalliklarini asoslashga 
qaratildi. Tadqiqot konseptual-analitik va amaliy yondashuv asosida olib borilib, ta’minot zanjiri yagona tizim 
sifatida tahlil qilindi. SCCT konsepsiyasining raqamli texnologiyalar bilan integratsiyalashuvi real vaqt monitoringi, 
erta ogohlantirish va muvofiqlashtirilgan qaror qabul qilish orqali operatsion samaradorlikka ta’siri baholandi. 
Tahlil jarayonida taqqoslash va tizimli tahlil usullaridan foydalanilgan. Kuzatuv metodi orqali zamonaviy 
logistikaning holati baholangan hamda abstrakt-mantiqiy fikrlash orqali tegishli xulosalar shakllantirilgan.

T A H L I L  V A  N A T I J A L A R 
Ishlab chiqarish, savdo va logistika infratuzilmasi obyektlaridan (omborlar, ishlab chiqarish maydonchalari, 

yuk terminallari, portlar, taqsimlash markazlari va boshqalar) kelib tushadigan asosiy ko‘rsatkichlar (KPI) 
hamda axborotlar kutilmagan o‘zgarishlarni hisobga olish uchun doimiy ravishda yangilanib borilishi zarur 
bo‘lib, barcha ma’lumotlar kontragent kompaniyalarning ERP tizimlari bilan sinxronlashtirilgan bo‘lishi lozim. 
Ta’minot zanjirida yetarli darajada tashkil etilgan nazorat va KPI monitoringi bo‘lmasa, bir qator muammolar va 
riskli holatlar yuzaga kelishi mumkin, jumladan:

− mijozlarning yetkazib beruvchilardan (sotuvchilardan) buyurtmalarni o‘z vaqtida olmasligi;
− buyurtma hajmi va yetkazib berish parametrlari o‘zgarishi to‘g‘risidagi axborotning kechikib kelishi;
− ishlab chiqarish, savdo va logistika infratuzilmasi obyektlarida joylashgan ayrim nuqtalarda ortiqcha 

zaxiralar yoki zaxira tanqisligi yuzaga kelishi;
− mijozlar buyurtmalarini bajarishda transport vositalari va ombor uskunalarining me’yoridan ortiq turib 

qolishi va shunga o‘xshash holatlar.
Ushbu muammolarni hal etishda Supply Chain Control Tower (SCCT) “nazorat qilish minorasi” 

konsepsiyasidan foydalanish tavsiya etiladi. So‘nggi yillarda zaxiralarni boshqarish va logistika bo‘yicha ERP 
tizimlari kompaniyalar uchun murakkab, ko‘p subyektli va turli mamlakatlarda joylashgan ta’minot zanjirlarini 
moslashtirishga yordam beradi. Zamonaviy ta’minot zanjirining har bir bo‘g‘inini muvofiqlashtirish va monitoring 
qilish an’anaviy dasturiy ta’minot uchun murakkab vazifa bo‘lib qolgan va aynan shu holat yangi vosita — 
Supply Chain Control Tower (SCCT) ning paydo bo‘lishiga olib kelgan.

Supply Chain Control Tower konsepsiyasi raqamli texnologiyalar yordamida ta’minot zanjirida yuklash/
tushirish jarayonlari bo‘yicha ma’lumotlarni kuzatib borish, oddiy operatsion funksiyalarni o‘z zimmasiga olish, 
kelib tushayotgan axborotni real vaqt rejimida tahlil qilishga hamda qisqa muddatli va uzoq muddatli strategik 
maqsadlarga erishish nuqtayi nazaridan qarorlar qabul qilishga xizmat qiladi. Supply Chain Control Tower 
konsepsiyasining ta’minot zanjirida quyidagi vazifalari mavjud:

− yetkazib berishlarni kuzatish, yuklarni ekspeditsiya qilish, optimal yo‘nalishlarni shakllantirish, zaxiralarni 
rejalashtirish va nazorat qilish;

− ta’minot zanjirining barcha bosqichlarini audit qilish, mahsulotning umumiy xarajatlarda detallashtirilgan 
taqsimotini ko‘rsatgan holda hisobot tayyorlash;

− yetkazib berish muddatlarini, ta’minot zanjiri xarajatlarini va mahsulotga bo‘lgan talabni prognozlash;
− ta’minot zanjirining barcha bosqichlarini boshqarish, ombor, transport va to‘lov uchun hisob-fakturalarni 

rasmiylashtirish;
− sifat va unumdorlik bo‘yicha javobgarlikni ta’minlaydigan qaror qabul qilish platformasini yaratish orqali 

universal yechimlarni taklif etish [2];
− ma’lumotlarni yig‘ish va tahlil qilish, talabni prognozlashni qo‘llash orqali korxonalarga ishlab chiqarish 

hajmini rejalashtirish va zaxiralarni samarali boshqarish;
− ishlab chiqarish jarayonlarini nazorat qilish va optimallashtirish, ishlab chiqarishning joriy holati, ombordagi 

zaxiralar, logistika operatsiyalari to‘g‘risida axborot taqdim etish;
− yetkazib berishdagi kechikishlar va xatolarni kamaytirish;
ishlab chiqarish jarayoni ishtirokchilari o‘rtasida shaffoflikni, o‘z vaqtida xabardor qilishni va hamkorlikni 

ta’minlash (1-rasm).

1-rasm. ta’minot zanjirida Supply Chain Control Tower konsepsiyasining umumiy ko‘rinishi

Supply Chain Control Tower konsepsiyasi korxonaga nafaqat logistika zanjirini, balki ishlab chiqarish 
jarayonlarini ham samarali boshqarish, xarajatlarni kamaytirish, mahsulot sifatini oshirish va umumiy operatsion 
samaradorlikni yaxshilash imkonini beradi. Quyida berilgan 1-rasmda ta’minot zanjirida Supply Chain Control 
Tower konsepsiyasining umumiy ko‘rinishi keltirilgan. Butun ta’minot zanjiri doirasida fokus (markaziy) korxona 
yetakchi sifatida vazifalarni belgilovchi subyekt hisoblanadi.

Yuqorida keltirilgan 1-rasmdan ko‘rinishicha, Supply Chain Control Tower konsepsiyasi ta’minot 
zanjirining yuqori pog‘onasida joylashadi. U ta’minot zanjirining har bir bo‘g‘ini, xususan, ta’minotchilar, ishlab 
chiqaruvchilar, distribyutorlar, yetkazib beruvchilar, omborlar va yakuniy iste’molchilar bilan o‘zaro bog‘lanadi. 
Buning natijasida Supply Chain Control Tower konsepsiyasi ta’minot zanjirining barcha jarayonlarini nazorat 
qilish va optimallashtirish, yakuniy iste’molchilar ehtiyojlarini qondirish imkonini beradi.

Mazkur konsepsiya korxonalarni yangi bosqichga olib chiqishga xizmat qiladigan zamonaviy texnologiyalarni 
o‘z ichiga oladi, ularning jozibadorligini oshiradi, jarayonlarni avtomatlashtiradi va ularni nazorat qilishni 
soddalashtiradi.

Ushbu metodning afzalliklariga quyidagilarni kiritish zarur:
1.	 Ta’minot zanjiri bo‘ylab shaffoflik va ko‘rinuvchanlikni oshirish. Bunga IoT (Things Interneti), Big Data 

(katta ma’lumotlar), AI (sun’iy intellekt) kabi texnologiyalar orqali erishish mumkin. Mazkur texnologiyalar 
ta’minot zanjiri ichidagi jarayonlar bo‘yicha ma’lumotlarni yig‘ish va tahlil qilish, shuningdek real vaqt rejimida 
nafaqat yetkazib berishlar holati, balki zaxiralar holati haqida ham axborot uzatish imkonini beradi;

2.	 Ta’minot zanjiri ichidagi o‘zgarishlarga tezkor operativ javob berishni yaxshilash. Ushbu konsepsiyaning 
so‘nggi versiyasi ta’minot zanjirida yuzaga kelishi mumkin bo‘lgan ehtimoliy muammolarni oldindan bashorat 
qilish va ularning paydo bo‘lishining oldini olish (yoki ular yuzaga kelgan taqdirda — bartaraf etish) uchun zarur 
choralarni ko‘rishga yordam beradi;

3.	 Ta’minot zanjiri ichidagi jarayonlarni optimallashtirish, ya’ni barcha jarayonlarni yuqori darajada 
boshqarishni ta’minlash. Bu esa logistika xarajatlarini kamaytirish, jarayonlarni optimallashtirish hamda umumiy 
samaradorlikni oshirish imkonini beradi;

4.	 Ta’minot zanjiri doirasida ishlab chiqaruvchilar o‘rtasidagi kommunikatsiya va hamkorlik darajasini 
oshirish. Raqamli texnologiyalardan foydalanish hisobiga samaradorlikni oshirish va risklarni kamaytirishga 
erishish mumkin.

Risklarni yuqori darajada boshqarish ishlab chiqarishning turib qolishi (to‘xtab qolishi) bilan bog‘liq risklarni 
kamaytirish, ishlab chiqarilayotgan mahsulot sifatini yaxshilash, shuningdek barcha operatsiyalarni belgilangan 
muddatlarda bajarish imkonini yaratadi.

Umuman olganda, mazkur konsepsiya raqamli texnologiyalardan foydalanishga asoslangan ta’minot 
zanjirini boshqarishning zamonaviy, innovatsion va samarali yondashuvi hisoblanadi. Natijada ta’minot zanjiri 
ichida shaffoflik, samaradorlik hamda boshqaruvchanlik darajasi oshadi.

DHL kompaniyasining tadqiqotlariga ko‘ra, ta’minot zanjirini samarali boshqarishda quyidagi omillar 
muhim hisoblanadi: yetkazib beruvchilar va xaridorlar o‘rtasidagi hamkorlik va koordinatsiya (46%), biznes 
funksiyalarining integratsiyasi (49%), ta’minot zanjirining yuqori va quyi oqimlarida jarayonlarni integratsiyalash 
va axborot almashinuvi (47%), risklarni boshqarish (44%), moslashuvchanlik va adaptivlik (37%), ma’lumotlar, 
modellar va analitika (28%) asosiy omillar qatoriga kiradi (26%) [7].

Ta’minot zanjirlarining raqamli transformatsiyasining asosiy yo‘nalishlari an’anaviy va raqamli ta’minot 
zanjirlari o‘rtasidagi farqlarda namoyon bo‘ladi. Ularning asosiy tafovutlari 2-rasma keltirilgan (2-rasm).

2-rasm. Supply Chain Control Tower konsepsiyasi tarkibiga kiruvchi raqamli texnologiyalar

2-rasmdagi Supply Chain Control Tower konsepsiyasida raqamli texnologiyalarining vazifalarini ko‘rib 
chiqamiz.

Bulutli texnologiyalar yuqori darajadagi masshtablanuvchanlikka ega bo‘lib, real vaqt rejimida ma’lumotlarni 
qayta ishlash imkonini beradi. Shu sababli dasturiy ta’minot ta’minot zanjirlarining butun yo‘nalishi bo‘yicha 
moslashtirilishi mumkin bo‘lib, natijada zanjirlar jismoniy tarmoqlardan foydalanilganda ham alohida bo‘g‘inlar 
majmui sifatida emas, balki yagona tizim sifatida ishlay boshlaydi.

Katta ma’lumotlar (Big Data) tahlili. “Yuqori darajadagi tahlil” omilining funksiyalari tarmoqli rivojlanish 
elementi bo‘lib, u tez sur’atlarda rivojlanmoqda va vaqt o‘tishi bilan ko‘plab tarmoqlar uchun zaruriy vositaga 
aylanmoqda. Ta’minot zanjirining har bir jarayonidan kundalik ma’lumotlarni yig‘ish orqali Supply Chain Control 
Tower tizimlari biznes-analitika uchun noyob imkoniyatlarni yaratadi.

Ma’lumotlarni markazlashtirilgan holda saqlash va tarqatish, biznes-jarayonlarni standartlashtirish 
IT-tizimlarda xatoliklarning oldini olishga yordam beradi. Agar ma’lumotlarni yangilash va ularga xizmat ko‘rsatish 
bevosita jarayonlarning o‘zida amalga oshirilsa, butun zanjirni kuzatish va boshqarish ancha osonlashadi. 
Masalan, sovitkichli (refrijeratorli) va yuk avtomobillarining harakati haqidagi ma’lumotlar yetkazib berishning 
kutilayotgan muddatlarini yanada aniq prognozlash uchun ishlatilishi mumkin.

Ta’minot zanjirlarini rejalashtirish va jarayonlarni qayta loyihalash (reinjenering) jarayonlarida 
optimallashtirish texnologiyalaridan foydalanish tor joylarni aniqlash va ularni minimal risk bilan bartaraf etish 
imkonini beradi. Natijada Control Tower doirasida jarayonlarni rejalashtirish, loyihalash va amalga oshirish 
shunday tashkil etiladiki, muammo yuzaga kelgan nuqtada axborot va jarayon oqimlarini qayta konfiguratsiya 
qilish mumkin bo‘ladi, bu esa mijozlar buyurtmalarini bajarishning yangi darajasini yaratadi.

Control Tower dasturi qanchalik integrallashgan bo‘lmasin, barcha jarayonlarni mutlaqo o‘z vaqtida qamrab 
ola olmaydi. Ta’minot zanjiridagi minglab operatsiyalar doirasida har bir texnologiya o‘ziga xos rol o‘ynaydi. 
RFID texnologiyasi identifikatsiyani ta’minlaydi va omborlardagi zaxiralar harakatini kuzatishga yordam beradi.

Bulutli platforma tomonidan qo‘llab-quvvatlanadigan funksiyalardan foydalanish orqali SCCT dasturiy 
ta’minoti yetkazib berish modullaridan markazlashtirilgan va mobil qurilmalarda joylashgan ma’lumotlarni yig‘ib, 
ularni haydovchilar va omborning operatsion xodimlariga uzatishi mumkin, bunda amaliy funksiyalar muhim rol 
o‘ynaydi. Har bir mobil rol uchun alohida turdagi mobil ilovadan foydalaniladi.

Supply Chain Control Tower konsepsiyasi korxonaning quyidagi samaradorligini oshiradi:
− ombor zaxiralarini 56% gacha qisqartiradi;
− sug‘urta zaxiralarini 10–55% gacha kamaytiradi;
− resurslar tanqisligini 15–90% ga qisqartiradi;
− logistika xarajatlarini 54% gacha kamaytiradi.
Ta’minot zanjiri xarajatlari raqamli ekotizimlar bilan integratsiyalashgan holda baholanadi va mashinaviy 

o‘rganish hamda sun’iy intellekt asosida real vaqt rejimida prognozlar yaratish yoki muammolarni hal etish 
imkonini beradi.

Control Tower tizimlari ta’minot zanjirlarining moslashuvchanlik, tezkorlik va barqarorlik kabi asosiy 
natijalarga erishishda hal qiluvchi omil hisoblanadi.

X U L O S A  V A  T A K L I F L A R
Supply Chain Control Tower konsepsiyasi raqamli transformatsiya sharoitida ta’minot zanjirlarini 

boshqarishning samarali va innovatsion vositasi hisoblanadi. Ushbu konsepsiya orqali ishlab chiqarish, savdo 
va logistika infratuzilmasi obyektlari o‘rtasida uzluksiz axborot almashinuvi yo‘lga qo‘yilib, jarayonlar real vaqt 
rejimida nazorat qilinadi. Natijada yetkazib berishdagi kechikishlar, ortiqcha zaxiralar va resurslar tanqisligi 
bilan bog‘liq risklar sezilarli darajada kamayadi. SCCT konsepsiyasi asosida qabul qilinadigan qarorlar ta’minot 
zanjirining barqarorligi, moslashuvchanligi va umumiy operatsion samaradorligini oshirishga xizmat qiladi. Shu 
bois, mazkur yondashuv zamonaviy sanoat va logistika tizimlarida keng joriy etilishi maqsadga muvofiqdir.

